ნასყიდობის ხელშეკრულება

ნასყიდობის ხელშეკრულებით გამყიდველი ვალდებულებას კისრულობს გადასცეს  მყიდველს უფლებრივად და ნივთობრივად უნაკლო ქონება საკუთრებაში, ხოლო მყიდველი ვალდებულია მიიღოს ეს ქონება და გადაიხადოს განსაზღვრული საფასური.
ნასყიდობის ხელშეკრულების მხარეები შეიძლება იყვნენ ფიზიკური და იურიდიული პირები, აგრეთვე პირთა გაერთიანებებიც.
ნასყიდობის ხელშეკრულების საგანი შეიძლება იყოს ნებისმიერი უძრავი, მოძრავი ქონება და არამტერიალური სიკეთე, რომელიც არ არის ამოღებული სამოქალაქო ბრუნვიდან ან შეზღუდული არ არის სამოქალაქო ბრუნვაში.
ნასყიდობის ხელშეკრულება შეიძლება დაიდოს როგორც ზეპირი, ასევე წერილობითი ფორმით. თუმცა სამოქალაქო კოდექსი ადგენს შემთხვევებს, როცა ნასყიდობის ხელშეკრულება უნდა დაიდოს წერილობითი ფორმით

ა) როცა ნასყიდობის საგანია უძრავი ქონება; (უფლება დარეგისტრირდეს საჯარო რეესტრში)
 ბ) როცა ნასყიდობა ეხება პირის მთელ ამჟამინდელ ქონებას ან მის ნაწილს; 

გ) როცა წერილობითი ფორმა დაადგინეს თვითონ მხარეებმა; 

დ) როცა ნასყიდობა იდება განვადებით.  
თუ ნასყიდობის ხელშეკრულების საგანი, ქონება ნაკლის მქონეა (უფლებრივი ან ნივთობრივი ნიშნით) მყიდველს უფლება აქვს:

ა) ინდივიდუალურად განსაზღვრული ნივთის შემთხვევაში, მოსთხოვოს გამყიდველს ნაკლის გამოსწორება, ხოლო გვაროვნული ნივთის შემთხვევაში–ნაკლიანი ნივთის შეცვლა;
ბ) ნივთის ნაკლის გამოსწორების ან ახლით შეცვლის ნაცვლად, მოითხოვოს ფასის შემცირება იმ ოდენობით, რაც საჭიროა ნაკლის გამოსასწორებლად

გ) მოითხოვოს ნასყიდობის ხელშეკრულებიდან გასვლა.
დ) მოითხოვოს ზიანის ანაზღაურება
 განსაკუთრებით გავრცელებული სახე ნასყიდობის ხელსეკრულებისა არის ნასყიდობა განვადებით, რაც მოითხოვს ხელშეკრულების წერილობით ფორმას. განვადებით ნასყიდობის დროს, გამყიდველი მყიდველს გადასცემს ნივთს ფასის გადახდამდე. მყიდველის მიერ ფასის გადახდა ხდება ნაწილ–ნაწილ, მხარეთა მიერ განსაზღვრულ დროის შუალედებში.

ნასყიდობის ხელშეკრულება შეიძლება დაიდოს გამოსყიდვის პირობით, რაც იმას ნიშნავს, რომ მხარეთა მიერ შეთანხმებულ ვადაში გამყიდველს შეუძლია საკუთარი ქონება უკან დაიბრუნოს. თუ ნასყიდობის ხელშეკრულება დაიდო გამოსყიდვის პირობით, მყიდველს ვადის გასვლამდე (მაქსიმუმ 10 წელი) ეკრძალება ქონების გასხვისება. გამოსყიდვა გამყიდველის უფლებაა და არა ვალდებულება ანუ ხელშეკრულება შეიძლება დაიდოს ამ პირობით, მაგრამ გამყიდველს შეუძლია გამოსყიდვის უფლება არ გამოიყენოს.
შენიშვნა: ნასყიდობის ხელშეკრულებასთან დაკავშირებულ საკითხებს არეგულირებს საქართველოს სამოქალაქო კოდექსის 477–520 მუხლები.  

ნიმუში (2021 წლის 31 მარტის მდგომარეობით)
ნასყიდობის ხელშეკრულება 
ადგილი: ქ._____________                                                                                           თარიღი: დღე//თვე//წელი     

                                                     


           

ერთი მხრივ, –––––––––––––––––– (სახელი, გვარი, პირადი ნომერი,  დაბადების თარიღი, ფაქტობრივი ან იურიდიული მისამართი;) (შემდგომში „გამყიდველი“) 

და  

მეორე მხრივ, __________________(სახელი, გვარი; პირადი ნომერი; დაბადების თარიღი; იურიდიული ან/და ფაქტობრივი მისამართი) (შემდგომში „მყიდველი“), 

(შენიშვნა: თუ გამყიდველი ან მყიდველი იურიდიული პირია, მაშინ მიეთითება მისამართი, რეგისტრაციის ნომერი, თარიღი და მარეგისტრირებელი ორგანო, წარმომადგენელი ფიზიკური პირის სახელი და გვარი) 
ნების თავისუფალი გამოვლენის საფუძველზე ვდებთ წინამდებარე ხელშეკრულებას შემდეგზე:
1. ხელშეკრულების საგანი

1.1. ნასყიდობის ხელშეკრულების საგანს (შემდგომში „საგანი“) შეადგენს გამყიდველის საკუთრებაში არსებული ნივთი (ნივთის აღწერილობა, მახასიათებლები) რომელიც წინამდებარე ხელშეკრულების პირობების შესაბამისად, ნასყიდობის საფასურის გადახდის შემდგომ გადაეცემა მყიდველს საკუთრებაში. 

1.2.
ნასყიდობის საგნის მახასიათებლებია:
(შენიშვნა: ნასყიდობის საგნის შესახებ დეტალური ინფორმაცია შესაძლებელია ჩამოყალიბდეს დანართის სახით და წინამდებარე ხელშეკრულებას დაერთოს როგორც მისი არსებითი ნაწილი)
2. ხელშეკრულების ფასი და ანგარისწორების წესი
2.1. წინამდებარე ხელშეკრულებით განსაზღვრული ნასყიდობის საგნის ღირებულებაა ––––––––– ლარი. 

(შენიშვნა: ფასი მიეთითება გადასახადების ჩათვლით, ან მის გარეშე, რაზეც კეთდება შესაბამისი მითითება)
2.2. მყიდველის მიერ ფასის გადახდა მოხდება სრულად, (ნაღდი/უნაღდო) ანგარიშსწორებით, ხელშეკრულების ხელმოწერიდან __________ სამუშაო დღეში.
2.3. ხელშეკრულების საგანზე საკუთრების უფლების დამადასტურებელი დოკუმენტების მოპოვების და წარდგენის ხარჯები ეკისრება გამყიდველს, ხოლო ხელშეკრულების საგნის გაფორმებისა და რეგისტრაციის ხარჯები – მყიდველს.  (თუ რელევანტურია)
3. მხარეთა უფლებები და მოვალეობები

3.1. მხარეთა უფლებები განისაზღვრება მოქმედი კანონმდებლობით დადგენილი წესით.

3.2.  გამყიდველი ვალდებულია:

3.2.1. გადასცეს მყიდველს უფლებრივად და ნივთობრივად უნაკლო ნივთი, კერძოდ მოამზადოს ნივთი შესაბამისი წესით (საჭიროების შემთხვევაში შეფუთვის წესების დაცვით) რათა მყიდველმა შეძლოს მისი ადგილიდან გატანა. მყიდველის მიერ ნივთის მიღების მომენტიდან საგნის შემთხვევითი დაღუპვის რისკი ეკისრება მყიდველს.

ნასყიდობის საგნის უფლებირივი და ნივთობრივი უნაკლოობა ნიშნავს იმას, რომ:
ნასყიდობის საგანი არ არის სადავო, არ ადევს ყადაღა, არ არის დატვირთული რაიმე ვალდებულებით, არ არის თანასაკუთრების საგანი და არავის მის მიმართ პრეტენზია არა აქვს, არა აქვს ნაკლი, მათ შორის ფიზიკური დეფექტი, რომელიც შეაფერყებს საგნის ხელშეკრულებით განსაზღვრული მიზნით, ან ასეთის განუსაზღვრელობის შემთხვევაში, ჩვეულებრივი სარგებლობის მიზნით გამოყენებას. 

3.2.2. გადასცეს მყიდველს ნასყიდობის საგანთან დაკავშირებული ყველა საბუთი.

3.2.3. თუ ნასყიდობის საგანს აღმოაჩნდება ნაკლი, გამოასწოროს ის საკუთარი ხარჯებით, გარანტიის ვადის ფარგლებში.

3.2.4. ნასყიდობის საგნის მყიდველისათვის გადაცემამდე, უზრუნველყოს შეთანხმებული პირობებით მისი შენარჩუნება.

3.3. მყიდველი ვალდებულია:

3.3.1. მიიღოს გამყიდველისგან ნასყიდობის საგანი და მასთან დაკავშირებული ყველა დოკუმენტი.

3.3.2. გადაიხადოს მხარეთა შეთანხმებით განსაზღვრული თანხა ხელშეკრულებით გათვალისწინებულ ვადაში.
4. მხარეთა პასუხიმგებლობა

მხარეები პასუხს აგებენ მათ მიერ ნაკისრი ვალდებულებების შეუსრულებლობის ან არაჯეროვანი შესრულებისასთვის კანონმდებლობით დადგენილი წესით.
5. დავა
მხარეთა შორის წარმოშობილი დავა წყდება ურთიერთშეთანხმებით. შეთანხმების მიუღწევლობის შემთხვევაში დავას განიხილავს სასამართლო საქართველოს მოქმედი კანონმდებლობის შესაბამისად.
6. ცვლილებები და დამატებები
წინამდებარე ხელშეკრულებაში ნებისმიერი ცვლილების ან დამატების შეტანა ხდება მხარეთა წერილობითი შეთანხმების საფუძველზე.

7. ხელშეკრულების მოქმედების ვადა

წინამდებარე ხელშეკრულება ძალაშია მხარეთა მიერ ხელმოწერის დღიდან და მოქმედებს ხელშეკრულებით ნაკისრი ვალდებულებების შესრულებამდე.
8. დასკვნითი დებულებები

8.1. ნასყიდობასთან დაკავშირებული ის ურთიერთობები, რომლებიც არ რეგულირდება წინამდებარე ხელშეკრულებით, დარეგულირდება საქართველოს მოქმედი კანონმდებლობის შესაბამისად.
8.2. ხელშეკრულება შედგენილია ორი თანაბარი იურიდიული ძალის მქონე ეგზემპლარად და ინახება მხარეებთან.
მხარეთა ხელმოწერები
	გამყიდველი:

პ/ნ:

მისამართი:

საკონტაქტო მეილი:

საკონტაქტო ტელეფონის ნომერი:

საბანკო ანგარიშის ნომერი:

ხელმოწერა ________________________ 

	მყიდველი:

პ/ნ:

მისამართი:

საკონტაქტო მეილი:

საკონტაქტო ტელეფონის ნომერი:

საბანკო ანგარიშის ნომერი:
ხელმოწერა ________________________ 

